Ársfrágreiðingin frá skúlastýrinum skúlaárið 2019-2020
Skúlaárið 2018-2019 er farið aftur um bak, og vit hyggja afturá, hvat arbeiðið hjá skúlastýrinum hevur snúð seg um. Farna skúlaár hava 35 næmingar gingið í Viðareiðis skúla og starvsfólkini hava verið 5 í tali – ein námsfrøðiligur stuðul og 4 lærarar. Veronika, sum í nógv ár hevur verið í starvi á skúlanum, er farin úr starvi.

Skúlaárið byrjaði eins og hini árini við einum felags foreldrafundi 11. septembur, har foreldur fingu kunning um ársætlanina og annað fyri komandi skúlaárið. Eisini vóru Silja og Kristina frá Bókadeild Føroya Lærarafelags og høvdu framløgu um týdningin av at lesa og viðmæltu nýggjar og nógv lisnar føroyskar barna- og ungdómsbøkur.

Skúlastýrini í Norðuroyggjum samstarva og møtast einaferð um árið at viðgera eitt evni ella ein problematik í skúlahøpi. Skúlastýrini skiftast um at skipa fyri einum økisfundi, og seinasta heyst skipaði skúlastýrið í Haraldsunds skúla fyri fyrilestri við Gitti Klein um evnið Læring anno 2019. 
Sambært kanningum, er einsemið millum børn og ung vaksandi, hóast samskiftismøguleikarnir ongantíð hava verið størri enn í dag. Í hesum fyrilestri var komið inn á, hvat skúlin kann bjóða, í eini tíð, har næmingar at kalla alla tíðina eru sundur saman.

Skúlastýrið hevði ymsar ætlanir fyri árið, men COVID-19 hevur ávirkað virksemið bæði við tað,  at vit ikki hava havt fleiri fundir, og at vit ikki hava kunnað skipað fyri tiltøkum, sum savna fleiri fólk. Ætlanin var at hava ein garðdag seinasta vár, men tað er fyribils útsett til komandi vár.

Tá syrgiligar umstøður, sum vit upplivdu í summar, raka okkara skúla og bygd, so er skúlastýrið eisini umfatað av hesum, og skipað var fyri eini minningarløtu í skúlanum. 

Hetta er seinasta frágreiðing frá sitandi skúlastýrið, tí um nakrar vikur, skal nýtt skúlastýrið veljast. Skúlastýrið vil takka foreldrum, lærarum, stuðlum og starvsfólki annars fyri gott samstarv farna árið og farna valskeið. 

Vit vilja eggja foreldrum at stilla upp til skúlastýrisval og harvið fáa møguleikan at ávirka skúlagongdina hjá sínum børnum. 

